ITTRA APPOSTOLIKA

F’GĦAMLA TA’ “MOTU PROPJU”

TAL-QDUSIJA TIEGĦU

FRANĠISKU

li biha jwaqqaf id-

Dikasteru għas-Servizz tal-Iżvilupp Sħiħ tal-Bniedem

F’dak kollu li hi u li tagħmel, il-Knisja hi msejħa biex fid-dawl tal-Vanġelu tippromovi l-iżvilupp sħiħ tal-bniedem. Dan l-iżvilupp iseħħ fl-għożża tal-ġid bla qies tal-ġustizzja, tal-paċi u tal-ħarsien tal-ħolqien. Is-Suċċessur tal-Appostlu Pietru, fil-ħidma tiegħu biex iwettaq iżjed dawn il-valuri, il-ħin kollu jadatta għall-aħjar l-organi li jikkollaboraw miegħu, biex jistgħu jindirizzaw aħjar il-ħtiġijiet tal-bnedmin li huma msejħin jaqdu.

Għalhekk, biex titwettaq din l-attenzjoni tas-Santa Sede fl-oqsma msemmija, kif ukoll f’dawk li jmissu mas-saħħa u l-opri ta’ karità, qed inwaqqaf id-Dikasteru għas-Servizz tal-Iżvilupp Sħiħ tal-Bniedem. Il-kompetenza partikulari ta’ dan id-Dikasteru sa tkun fil-kwistjonijiet tal-immigrazzjoni, dawk fil-bżonn, il-morda u l-imwarrba, l-emarġinati u l-vittmi tal-ġlied bl-armi u tal-katastrofi naturali, il-ħabsin, dawk qiegħda u l-vittmi ta’ kull xorta ta’ jasar u ta’ tortura.
Fid-Dikasteru l-ġdid, imrieġi mill-Istatut li llum qed napprova ad experimentum, mill-1 ta’ Jannar 2017 sa jingħaqdu ma’ xulxin il-ħidmiet tal-Kunsilli Pontifiċji li ġejjin: il-Kunsill Pontifiċju għall-Ġustizzja u l-Paċi, il-Kunsill Pontifiċju “Cor Unum”, il-Kunsill Pontifiċju għall-Pastorali mal-Immigranti u l-Itineranti, u l-Kunsill Pontifiċju għall-Pastorali tal-Ħaddiema fil-Qasam tas-Saħħa. F’dik id-data dawn l-erba’ Dikasteri waqfu mill-funzjonijiet tagħhom u sa jiġu soppressi, u jibqgħu abrogati l-artikli 142-153 tal-Kostituzzjoni appostolika Pastor Bonus.
Dak deċiż b’din l-Ittra appostolika f’għamla ta’ “motu propju”, nordna li jiġi fis-seħħ, minkejja kull ħaġa kuntrarja anki jekk denja li tissemma b’mod speċjali, u li tiġi ppromulgata bil-pubblikazzjoni fuq L’Osservatore Romano, u għalhekk ippubblikata fuq l-Acta Apostolicae Sedis, u tidħol fis-seħħ fl-1 ta’ Jannar 2017.

Mogħtija Ruma, f’San Pietru, fis-17 ta’ Awwissu 2016, il-Ġublew tal-Ħniena, ir-raba’ tal-Pontifikat tiegħi.

